
	Il-Ministeru għall-Ambjent, l-Enerġija u l-Baħar

	
	
	

	
	
	


Digriet Nru                          tal-

dwar l-ittikkettjar tal-prodotti tal-għamara rigward l-emissjonijiet ta’ inkwinanti volatili tagħhom
NOR: […]
Pubbliku kkonċernat: manifatturi, importaturi u distributuri ta’ prodotti tal-għamamra, akkwirenti ta’ tali prodotti.
Suġġett: it-tikkettjar tal-prodotti tal-għamara rigward l-emissjonijiet ta’ inkwinanti volatili tagħhom.
Dħul fis-seħħ:
· Għall-prodotti disponibbli fis-suq għall-ewwel darba mill-1 ta’ Jannar 2020: l-1 ta’ Jannar 2020;
· Għall-prodotti disponibbli fis-suq qabel l-1 ta’ Jannar 2020: l-1 ta’ Jannar 2021;
Nota: Dan id-Digriet isir bl-applikazzjoni tal-Artikolu L. 221-10 tal-Kodiċi tal-Ambjent li jagħmel obbligatorju t-tikkettjar tal-prodotti tal-għamara rigward l-emissjonijiet ta’ inkwinanti volatili tagħhom. Dan id-Digriet jispeċifika l-kategoriji ta’ prodotti tal-għamara kkonċernati mit-tikkettjar u jindika li dawn il-prodotti jistgħu jiġu introdotti fis-suq biss jekk ikunu akkumpanjati b’tikketta, li tindika l-karatteristiċi ta’ emissjonijiet ta’ inkwinanti volatili tal-prodott. Il-modalitajiet ta’ preżentazzjoni tat-tikketta, l-inkwinanti volatili kkonċernati u l-klassijiet ta’ emissjonijiet ta’ inkwinanti volatili jiġu speċifikati permezz ta’ ordni. Dan id-Digriet jagħmel obbligatorju l-preżenza ta’ dikjarazzjonijiet li jindikaw il-prekawzjonijiet li għandhom jittieħdu minħabba l-emissjonijiet ta’ inkwinanti volatili.
Referenzi: it-testi emendati minn dan id-Digriet jistgħu jiġu kkonsultati, filverżjoni tagħhom wara din l-emenda, fuq is-sit Légifrance [http://www.legifrance.gouv.fr]. 
Il-Prim Ministru,
Skont ir-rapport tal-Ministru għall-Ambjent, l-Enerġija u l-Baħar, responsabbli mir-Relazzjonijiet Internazzjonli dwar il-Klima,
Wara li kkunsidra d-Direttiva (UE) 2015/1535 tal-Parlament Ewropew u tal-Kunsill tad-9 ta’ Settembru 2015 li tistabbilixxi proċedura għall-għoti ta’ informazzjoni fil-qasam tar-regolamenti tekniċi u tar-regoli dwar is-servizzi tas-Soċjetà tal-Informatika, flimkien man-Notifika Nru 2017/xxx/F;
Wara li kkunsidra l-Kodiċi tal-Ambjent, partikolarment l-Artikolu L. 221-10 tiegħu;
Wara li kkunsidra l-Kodiċi Penali, partikolarment l-Artikolu R. 610-1 tiegħu; 
Wara li kkunsidra l-osservazzjonijiet formulati fil-konsultazzjoni pubblika minn xx/xx/2017 sa xx/xx/2017, applikati skont l-Artikolu L. 120-1 tal-Kodiċi tal-Ambjent;
Wara li kkonsulta l-Kunsill tal-Istat (it-taqsima tax-xogħlijiet pubbliċi),
Jordna:
Artikolu 1
Wara s-sottotaqsima 3 tat-Taqsima 5 tal-Kapitolu I tat-Titolu II tal-Kodiċi tal-Ambjent (parti regolamentari), għandha tiġi inkluża sottotaqsima 4 ġdida bit-test li ġej:
“Sottotaqsima 4
"Tikkettjar tal-prodotti tal-għamara dwar l-emissjonijiet tal-inkwinanti volatili tagħhom
Art. R. 221-38. – Għall-finijiet ta’ din is-sottotaqsima, għandhom japplikaw id-definizzjonijiet li ġejjin:
- “Prodotti tal-għamara”: oġġetti mobbli li l-funzjoni prinċipali tagħhom hija li jikkontribwixxu għall-għamara ta’ post residenzjali, kummerċjali jew ta’ akkomodazzjoni pubblika billi joffru post biex tpoġġi, torqod, tistiva, wiċċ biex tqiegħed jew biex taħdem fuqu;
- “Inkwinant volatili”: sustanza suxxettibbli li jkollha effetti ta’ ħsara fuq is-saħħa tal-bniedem u li tinsab fi stat  gassuż fl-arja interna f’kundizzjonijiet normali ta’ temperatura u pressjoni atmosferika;
- “Tqegħid fis-suq”: provvista ta’ prodott maħsub biex jiġi distribwit fis-suq tal-Unjoni Ewropea fil-qafas ta’ attività kummerċjali bi ħlas jew mingħajr ħlas.
Art. R. 221-39. – Id-dispożizzjonijiet tal-Artikoli R. 221-40 sa R. 221-42 ta’ din is-sottotaqsima japplikaw għall-prodotti tal-għamara li fihom pannelli bbażati fuq l-injam meta jkunu maħsuba, esklussivament jew le, għal użu intern. Huma ma japplikawx għal għamara prodotta f’inqas minn għaxar mudelli identiċi. Ma japplikawx għall-prodotti tal-għamara użati. 
Art. R. 221-40. – Il-prodotti msemmija fl-Artikolu R. 221-39 jistgħu jiġu introdotti fis-suq biss jekk ikollhom tikketta, li tindika l-karatteristiċi ta’ emissjonijiet ta’ inkwinanti volatili tal-prodott. Fil-qafas ta’ bejgħ mill-bogħod, din it-tikketta għandha tiżdied mad-deskrizzjoni tal-prodott. Fil-każijiet l-oħra, din it-tikketta għandha titqiegħed fuq il-prodott jew fuq l-imballaġġ tiegħu jew ħdejn dan tal-aħħar b’mod li ma teżisti l-ebda inċertezza dwar liema prodott tirrigwarda. 
Id-dikjarazzjonijiet tat-tikketta għandhom jinkitbu b’mod li jinftiehem faċilment, bil-Franċiż u mingħajr abbrevjazzjoni oħra minbarra dawk previsti mir-regolamentazzjoni jew il-konvenzjonijiet internazzjonali. Huma jistgħu jidhru f’lingwa waħda jew bosta lingwi oħra.
Ordni għandha tispeċifika l-modalitajiet ta’ preżentazzjoni tat-tikketta.
Art. R. 221-41. – L-ordni msemmija fl-Artikolu R. 221-40 tistabbilixxi l-lista tal-inkwinanti volatili li għandhom jiġu kkunsidrati biex tiġi karatterizzata l-emissjoni tal-prodott. Hija tiddefinixxi klassijiet skont il-livelli ta’ emissjonijiet ta’ inkwinanti volatili tal-prodott u għal kull inkwinant, il-limiti li jikkorrispondu d-definizzjoni tal-klassijiet. Il-klassi kkunsidrata għall-prodott tal-għamara, sabiex tkun soġġetta għat-tikkettjar imsemmi fl-Artikolu R. 221-40, għandha tikkorrispondi għall-aktar klassi żvantaġġuża miksuba fost l-inkwinanti volatili klassifikati skont l-ordni msemmija qabel.
Art. R. 221-42. – Il-persuna fiżika jew ġuridika responsabbli mit-tqegħid fis-suq hija responsabbli mill-informazzjoni li tinsab fuq it-tikketti. Hija għandha tipprovdi lill-aġenti responsabbli mill-kontroll deskrizzjoni ġenerali tal-prodott, metodi kif ukoll id-dokumenti li permezz tagħhom tiġġustifika l-prestazzjonijiet iddikjarati.
Art. R. 221-43. – Il-prodotti tal-għamara li fihom pannelli bbażati fuq l-injam meta jkunu maħsuba, esklussivament jew le, għal użu intern jistgħu jitqiegħdu fis-suq biss meta jkunu akkumpanjati minn tikketta li tindika l-prekawzjonijiet li għandhom jittieħdu minħabba l-emissjonijiet ta’ inkwinanti volatili tagħhom. Dawn id-dikjarazzjonijiet għandhom ikunu viżibbli u leġġibbli u jinkitbu b’mod li jinftiehem faċilment, bil-Franċiż u mingħajr abbrevjazzjoni oħra minbarra dawk previsti mir-regolamentazzjoni jew il-konvenzjonijiet internazzjonali. Huma jistgħu jidhru f’lingwa waħda jew bosta lingwi oħra. Dawn id-dispożizzjonijiet ma japplikawx għall-prodotti tal-għamara użati.
Ordni għandha tispeċifika l-kontenut tad-dikjarazzjonijiet.
Il-karta ta’ identifikazzjoni teknika jew il-manwal tal-użu jew il-manwal għall-immuntar tal-prodott jistgħu jieħdu post it-tikketta jekk jinkludu d-dikjarazzjonijiet kollha previsti fl-ordni msemmija qabel.
Art. R. 221-44. – Id-dispożizzjonijiet ta’ din is-sottotaqsima ma japplikawx għall-prodotti legalment kummerċjalizzati fi Stat Membru ieħor tal-Unjoni Ewropea jew firmatarju tal-Assoċjazzjoni Ewropea tal-Kummerċ Ħieles, parti kontraenti tal-Ftehim dwar iż-Żona Ekonomika Ewropea jew tat-Turkija, li jiggarantixxu livell ta’ informazzjoni ekwivalenti għal dawk meħtieġa minn din is-sottotaqsima.
Artikolu 2
I. – It-titolu tal-paragrafu 7 tal-Kapitolu VI tat-Titolu II tal-Ktieb II tal-Kodiċi tal-Ambjent (parti regolamentari) għandu jiġi emendat bid-dispożizzjonijiet li ġejjin:
“Paragrafu 7
“Tikkettjar tal-prodotti tal-għamara u tal-prodotti tal-bini jew tal-kisi tal-ħajt jew tal-art u taż-żebgħat u l-verniċi dwar l-emissjonijiet ta’ inkwinanti volatili tagħhom
II. - Fil-paragrafu 7 tal-Kapitolu VI tat-Titolu II tal-Ktieb II tal-Kodiċi tal-Ambjent, għandu jiżdied l-Artikolu R. 226-14 a li ġej:
“Art. R. 226-14 a. – It-tqegħid fis-suq tal-prodotti li ma jirrispettawx id-dispożizzjonijiet tal-Artikolu R. 221-40 għandu jkun soġġett għall-multa prevista għar-reati tal-ħames klassi.
Artikolu 3
Id-dispożizzjonijiet ta’ dan id-Digriet għandhom japplikaw mill-1 ta’ Jannar 2020. Madankollu, huma japplikaw mill-1 ta’ Jannar 2021 għall-prodotti introdotti fis-suq qabel l-1 ta’ Jannar 2020 u li għadhom preżenti fis-suq.
Artikolu 4
Il-Ministru għall-Ambjent, l-Enerġija u l-Baħar, responsabbli mir-Relazzjonijiet Internazzjonali dwar il-Klima u l-Ministru għall-Affarijiet Soċjali u s-Saħħa huma responsabbli, kull wieħed skont il-kariga tiegħu, mill-eżekuzzjoni ta’ dan id-Digriet, li se jiġi ppubblikat fil-Ġurnal Uffiċjali tar-Repubblika Franċiża.
Magħmul fil-
Għall-Prim Ministru:
Il-Ministru għall-Ambjent, l-Enerġija u l-Baħar, responsabbli mir-Relazzjonijiet Internazzjonli dwar il-Klima,
Ségolène ROYAL
Il-Ministru għall-Affarijiet Soċjali u 
s-Saħħa,
Marisol TOURAINE
